
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГИШГҮҮР

	Нэг удаа Петя цэцэрлэгээсээ буцаж ирлээ. Тэр өнөөдөр арав хүртэл тоолж сурчээ. Түүнийг гэрийнхээ гадаа ирэхэд дүү Валя нь хаалганыхаа дэргэд хүлээн зогсож байв. Петя түүнд бардамнан:

	— Би тоолж чаддаг болсон. Цэцэрлэгтээ сурсан. Намайг шатны гишгүүрүүдийг яаж тоолохыг үз гэлээ.

	Тэгээд шатаар өгсөхдөө Петя чангаар:

	— Нэг, хоёр, гурав, дөрөв, тав... гэж тоолсноо зогсчхов.

	— За чи юунд зогсчхов? гэж Валяг асуухад:

	— Байзнаарай, би мартчихжээ. Цааш нь хэд гэдэг билээ. Би бодъё гэлээ.

	— За бод л доо.

	Нэлээд зогсож байснаа Петя:

	— Үгүй, ер нь санахгүй байна. Бүр эхнээс нь эхэлбэл дээр гэлээ. Тэд шатаар доошоо бууцгааснаа дахин дээшээ өгсөхөд Петя: 

	— Нэг, хоёр, гурав, дөрөв, тав... гэж тоолсноо дахин зогсчхов.

	— Бас л мартчихав уу?

	— Мартчихлаа. Яаж орхив оо! Дөнгөж сая л санаанд орсон юм сан, гэнэт мартчихлаа. Аль вэ дахин нэг үзье.

	Шатаар дахин буугаад өгсөх зуураа Петя:

	— Нэг, хоёр, гурав, дөрөв, тав... гэж тоолсноо бас л зогсчиход Валя:

	— Хорин тав гэдэг юм биш биз дээ гэсэнд:

	— Үгүй битгий самууруулаад бай! Харахгүй юу чамаас болоод мартчихлаа. Дахин эхлэхээс:

	— Үгүй, би дахихгүй. Ямар хачин юм бэ? Дээшээ гараад л доошоо буух, доошоо буугаад л дээшээ гарах. Миний хөл бүр цуцчихлаа!

	Боль л доо чи, харин би бодож олохоос нааш явахгүй. Валя гэртээ гүйж ороод.

	— Ээж ээ! Петя шатны гишгүүрийг нэг, хоёр гурав, дөрөв, тав... гэж тоолоод л цааш нь санахгүй байна гэхэд ээж нь:

	— Цааш нь зургаа гэдэг юм гэлээ.

	Валяг шат руу гүйн гарч ирэхэд Петя мөн л:

	— Нэг, хоёр, гурав, дөрөв, тав... гэж тоолсоор байлаа.

	— Зургаа зургаа гэж шивнэхэд Петя баярлан:

	— Зургаа гэж хэлээд цааш нь долоо, найм, ес, арав хэмээн тооллоо. Шатны гишгүүрүүд нь арав хүрээд л дуусчихсан нь түүнд сайн болжээ. Учир нь тэр дөнгөж арав хүртэл тоолж сурсан юм санж.

	 

	
МӨСӨН ЧИХЭР

	Ээж нь гадагшаа явахдаа Мишад:

	— Миша би явлаа. Чи томоотой байгаарай. Намайг байхгүйд битгий үймүүлээрэй, юмаа битгий бусниулаарай. Би ирээд чамд том улаан мөсөн чихэр өгнө гэлээ.

	Ээж нь явлаа. Миша эхлээд үймүүлсэн ч үгүй, юунд ч хүрсэнгүй их л томоотой байв. Тэр удалгүй сандал авч хоолны шүүгээний дэргэд тавиад түүн дээрээ гарч шүүгээг онгойлголоо. Шүүгээн доторх юмсыг харж зогсох зуураа:

	«Би юуг ч хөдөлгөсөнгүй, зөвхөн л харж байна» гэж бодно. Тэр шүүгээнд байсан ёотонгийн савыг хармагц түүнийг авч шүүгээн дээр тавиад: «Би зөвхөн үзэж л байна. Харин бусниулаагүй дээ» гэж бодов.

	Тагийг нь автал дотор нь нэг улаан юм байлаа.

	— Аа, мөсөн чихэр байна! Лав ээжийн өгнө гэсэн мөн байх нь гэж тэр бодлоо.

	Тэр ёотонгийн савнаас мөсөн чихрийг гаргаж ирээд:

	— Мөн том оо! Их амттай байх ёстой гэж үглэнэ. Миша түүнийг долоосноо:

	«Жаахан хүлхэж байгаад буцаагаад тавьчихъя» гэж бодлоо.

	Тэгээд л хүлхэж гарлаа. Хүлхэж хүлхэж харахад нь том л хэвээрээ шиг харагдаад байв. Нэг мэдсэн чинь чүдэнзний хайрцгаас ч бага болчихсон байв. Тэхэд нь саванд нь буцааж хийгээд хуруугаа долоож байх зуураа чихрээ хартал: «Би ер нь үүнийг идчихье. Тэртэй тэргүй ээж надад өгөх юм чинь. Би ямар үймүүлж байгаа бишдээ гэж бодогдлоо.

	Мишка чихрээ гаргаж үмхчхээд савыг нь тавихаар автал гарт нь наалдаж, шалан дээр пад хийтэл унаж, хоёр хэсэг болон хагарч доторх ёотон нь асгарлаа.

	«Одоо ээж юу гэх бол» гэж Миша сандарлаа. Тэр, хоёр хэсгийг авч хагархайгаар нь нийлүүлэхэд яг тохирч хагархай ч гэж мэдэгдмээргүй байлаа. Тэгээд дотор нь ёотонгоо хийж таглаад байранд нь аяархан тавилаа.

	Тэгж байтал ээж нь ч ирэв.

	— За чи томоотой байв уу?

	— Тэгсэн. 

	— Сайн хүү! Чихрээ ав гэж ээж нь хэлээд шүүгээгээ онгойлгож ёотонгийн савыг автал сав нь хоёр хэсэг салж ёотон нь шалан дээр асгарлаа.

	— Юу болох нь энэ вэ? Хэн үүнийг хагалаа вэ?

	— Би биш ээ! Тэр чинь өөрөө...

	— Өөрөө хагарсан гэнэ ээ! За, энэ яах вэ, би мэдлээ. Чихэр нь яасан бэ?

	— Чих...чих...чихэр үү... Би түүнийг идчихсэн. Би томоотой байсан. Тэгээд түүнийг идчихсэн.

	Харин...

	 

	Б. Чимиддорж монголчлов.

ТҮГ-ТҮГ-ТҮГ

	Мишка Костя бид гурав пионерын зусланд бүлгийнхнээсээ бүтэн өдрийн өмнө ирлээ. Бид хүүхдүүдээ ирэхэд, бүх байрыг чимэглэсэн байх даалгавар авсан юм. Зусланд түрүүлүүлэн явуулахыг удирдагч Витягаас өөрсдөө гуйсан билээ.

	Витя зөвшөөрч бидэнтэй өөрөө цуг явлаа. Ирэхэд минь байруудыг цэвэрлэчихсэн байв. Бид авчирсан ухуулах хуудас, зургуудаа хананд өлгөж, өнгө өнгийн цаасаар дарцаг хайчлан утсаар хэлхэж таазыг чимэглэв. Ингээд хээрээс түүсэн цэцгийн баглаануудаа устай саванд суулгаж, цонхон дээгүүр эгнүүллээ. Гоё гэдэг нь аргагүй боллоо.

	Орой нь удирдагч Витя хот орохоор буцлаа. Зуслангийн манаач, зэргэлдээх жижиг байшинд суугч Марья Максимовна авгай гэртээ очиж хоноцгооно биз гэсэн боловч, бид хүссэнгүй. Юунаас айх вэ дээ гурвуулаа байрандаа хононо гэж Мишка хэлэв. Марья Максимовна гуайг явмагц, бид халуун тогоогоо гаднаа гаргаж галлаад, шатан дээрээ амран суулаа.

	Зусланд байх юутай сайхан байсан гэнэ! Байрны минь яг гадуур өндөр тэс модод шуугин, хашааны хажуугаар урт наст сүрлэг том далдуу модод нэвсийн мөчир дээгүүр нь хэрээний үүр энд тэндгүй харлана.

	Хэрээнүүд далдуу моддын дээгүүр эргэлдэн гуаглалдана. Таван сарын цохнууд агаарт шунгинана. Тэд зүг бүрнээ дүүлэн, байшингийн хана мөргөн, газар унах нь унана. Мишка тэднийг түүж хайрцагтаа хийж байлаа.

	Удалгүй нар ойн цаагуур тонгойж, үүлсийн өнгө улаан шар болон хувирлаа. Хараад л суумаар хачин гоёыг нь яана! Хэрэв гарт минь будаг бэлэн байсан сан бол, тэр улаан үүлсийн дор халуун тогоогоо байгаагаар зоож зурах байсан билээ. Бас халуун тогооны яндангаас үүл өөд цэнхэр утаа суунаглуулан усан онгоцны утааг хэнд ч санагдуулан зурах сан.

	Үүлс аажимдаа зүсээ хувилгаж уул шиг бараан өнгөтэй болов. Эргэн тойрны байдал өөрчлөгдлөө. Түүгээр ч барахгүй, ид шидээр ямар нэгэн харь ертөнцөд ирсэн мэт бидэнд санагдав.

	Цай минь буцаллаа. Бид халуун тогоогоо өрөөндөө оруулж, дэнлүүгээ асаагаад цайгаа ууж эхлэв. Цонхоор шөнийн эрвээхэйнүүд орж ирээд, дэнлүү тойрон бүжиглэж байгаа мэт эргэлдэнэ. Нэг л ер бишийн байлаа. Анир чимээгүйг зөвхөн ширээн дээр тавьсан халуун тогооны шуугих дуу эвдэнэ. Бид гэрийн эздийн шинжтэйгээр цайгаа уун суулаа. 

	Цайлж дуусмагц Мишка босож үүдээ дэгээгээр нь түгжин бас бариулаас нь оосорлож хүлээд:

	— Унтаж байхад дээрэмчин ороод ирж юу магад вэ! гэв.

	— Юунаас айсан юм бэ. Хэн ч орж ирэхгүй гэж бид түүнд хариулав.

	— Би ч айгаагүй л дээ. Гэсэн ч яаж мэдэх билээ. Бас цонхныхоо хаалтыг түгжих хэрэгтэй.

	Костя бид хоёр түүнийг шоолсон боловч, нээрэн яаж мэдэх вэ гэж бодоод, цонхны хаалтыг түгжиж ороо засацгаалаа. Юм ярьж хэвтэхэд тохиромжтой гэж гурван ороо зэрэгцүүлэв.

	Мишка дундуур нь унтахыг гуйлаа. Тэгэхэд нь Костя:

	— Дээрэмчин эхлээд бид хоёрыг нухчхаад, дараа нь өөрийг чинь алаасай гэж чи хүсэж байх шив дээ. За яах вэ хэвт гэв.

	Ингээд түүнийг дундаа орууллаа. Гэлээ ч гэсэн тэр айгаад л байгаа бололтой, сүх авчирч дэрэн доогуураа хийв. Костя бид хоёр ёстой л нэг элгээ хөштөл инээлдлээ. 

	— Чи минь дээрэмчин гэж андуураад бид хоёрынхоо толгойг битгий хага цохичхоорой доо гэж түүнд захив.

	— Айхын хэрэггүй гэж Мишка хариулав.

	Дэнлүүгээ унтрааж үлгэр ярьж эхэллээ. Эхлээд Мишка дараа нь би үлгэр ярьж Костягийн ээлж болоход тэр бээр илбэчин, мангас чөтгөр болон үхдэггүй. Кашегийн тухай аймшигтай бөгөөд урт үлгэр ярьж гарлаа. Мишка айсандаа хөнжлөөрөө толгойгоо битүүлээд энэ үлгэрээ боль л доо гөж Костягаас гуйлаа. Костя түүнийг улам айлгахаар гараараа хана нүдэж 

	— Чөтгөр цохиж байна гэнэ. Нэгэн адил айж эхэлсэн би Костяг боль гэлээ.

	Костя ч ашгүй хана нүдэхээ зогслоо. Мишка тайвширч, унтаж орхив. Нам гүм болов. Костя бид хоёрын нойр яагаад ч юм бэ хулжжээ. Мишкагийн хайрцагтай цохнуудын шаржигналдахыг чагнан хэвтэв.

	— Нүхэнд байгаа юм шиг харанхуй байна шүү! гэж Костя дуугарав.

	— Цонх хаалттай болоод харанхуй байна гэж би хариулав.

	Бид гурав ч үнэхээр зүрхтэй улс юм даа! Гурвуулхнаа дажгүй л унтаж байна даа! гэж Костя ярина. 

	Удалгүй жаахан гэгээ орж, цонхны хаалтын сиймхий харагдах болов.

	— Шөнө богино болсон, удахгүй үүр цайна байх гэж Костя ярина.

	— Сар гарч байгаа юм байлгүй дээ.

	Эцэст би ч зүүрмэглэж орхижээ. Нойрон дунд минь гэнэт «Түг туг-түг» гэх чимээ сонсогдов.

	Нойр сэргэчхэв. Мишка Костя хоёр унтсаар л байлаа. Би Костяг сэрээв.

	— Хүн үүд цохиж байх шиг байна гэв.

	— Хэн л цохиж байна гэж дээ?

	— Чи чагна л даа.

	Хоёулаа чих тавин чагнав. Чимээ гарсангүй. Гэтэл дахин «Түг-түг-түг» хийлээ.

	— Үүд цохиж байна, хэн байх билээ? гэж Костя гайхав.

	— Чимээгүй л хүлээ л дээ.

	— Дахин цохисонгүй.

	«Санааных байж болох юм даа» гэж бодоцгоов. Гэтэл дахиад л:

	«Түг-түг-түг! Түг-түг-түг» хийлээ.

	— Чимээгүй л байгаарай дуугарах хэрэггүй. Яваад өгч магадгүй гэж Костя шивнэнэ.

	Бид хүлээлээ. Бас л дахиад:

	«Түг-түг-түг! Таг-таг-таг!» гэх чимээ, сонсогдлоо.

	— Еэ хар тас татуулмар! Явахгүй нь дээ! гэж Костя үглэнэ.

	— Холоос ямар нэг хүн ирсэн байж магадгүй юм шүү? гэж би хэлэв.

	— Яалаа гэж энэ шөнө дунд болсон хойно ирэх вэ? Жаахан хүлээе. Дахиад л цохивол асууя.

	Хүлээцгээлээ. Чимээ гарсангүй.

	— Явчихсан байх шүү гэж Костя хэлэв.

	Сэтгэл жаахан амсхийтэл бас дахиад: «Таг-таг-таг» гэлээ.

	Би самгардсандаа болж, орноосоо босон харайв.

	— Очих уу?

	— Очъё.

	Бид хоёр үүд рүү гэтлээ.

	— Хэн бэ гэж Костя асуув.

	— Чимээ гарсангүй. Хэн ч хариулсангүй.

	— Хэн бэ?

	Хүн дуугарсангүй.

	— Хэн бэ?

	Юухан ч эс сонсогдоно.

	— Явчихсан юм байлгүй дээ гэж би хэлэв.

	Бид хоёр ор руугаа эргэв. Зөвхөн үүдний дэргэдээс холдтол:

	«Түг-түг-түг! Таг-таг-таг» хийлээ.

	Бид хоёр үүд рүүгээ буцан гүйлээ.

	— Хэн бэ?

	Хэн ч дуугарсангүй.

	— Дүлий юм байлгүй дээ гэж Костя хэлэв.

	Бид хоёр чагнан зогслоо. Гадаа ямар нэг амьтан хана шөргөөх мэт сонсогдов.

	— Хэн бэ?

	Хэн ч үл дуугарна.

	Бид хоёр хаалганаас зайлав. Гэнэт дахиад л;

	«Түг-түг-түг» хийлээ.

	Бид хоёр орон дээрээ очиж, айсандаа амьсгаагаа авах чадалгүй суулаа. Тийнхүү удтал суусан боловч чимээ гарсангүй. Бид хоёр хэвтэв. Дахиад цохихгүй байх гэж бодож байлаа.

	Чимээгүй л байв. Гэтэл гэнэт дээвэр дээр шаржигнах чимээ гарлаа. Ингээд л дээврийн төмөр:

	«Түн-түн-түн! Тар-р» хийн дуугарлаа.

	— Дээвэр дээр гарчихлаа шүү! гэж Костя шив гэв. Гэнэт нөгөө талд:

	«Пүн-пүн-пүн! пэд» хийлээ.

	— Ганц ч биш хоёулаа юм байна шүү! Эд дээвэр эвдэн орж ирэх гэж байх шиг байна гэж би хэлэв.

	Бид хоёр орон дээрээсээ буун харайж очоод, зэргэлдээ өрөөний дээвэр рүү орох нүхний доорх хаалгыг түгжлээ. Тэгээд наанаас нь хоёр ширээ шахаж тавиад, ороороо тулав.

	Дээвэр дээр байсхийгээд л нэг талд, тэгснээ нөгөө талд, цохисоор л байлаа. Бас өөр нэг хүн цохиж эхэллээ. Гэтэл дахин хаалга нүдэв.

	— Хэн нэг нь биднийг айлгах санаатай цохиж байж магадгүй юм шүү гэхэд минь;

	— Гарч очоод нэг нэг сайн дэлсэж орхиё, унтуулахгүй яагаад байгаа нөхөд вэ гэж Костя санал гаргав.

	— Чи бид хоёрын дэлсэхтэй сэлтээ дээ. Хоёр биш хориод хүн байвал яана!

	— Хүн ч биш байж магадгүй юм шүү!

	— Тэгээд юу байдаг юм бэ?

	— Чөтгөр байж болно шүү дээ.

	Ингэж бид хоёр айсандаа болж элдвийг ярилцан маргаж байв.

	Харин Мишка энэ үед юу ч мэдэлгүй унтсаар л байлаа. Тэр бол юунаасаа айх билээ дээ!

	— Мишкаг сэрээх үү? гэж би асуув.

	— Хэрэггүй унтаж байг. Цаадах чинь хачин аймтгай амьтан байгаа юм. Сэрээвэл үнхэлцэг нь хагарна. Бид хоёр хөл дээрээ зогсох чадалгүй болтлоо ядарлаа. Нойр маш их хүрнэ! Костя ор руугаа очиж хучлагадаа орох зуураа: 

	— Энэ хөгжим намайг бүр залхааж орхилоо! 

	Нүдвэл нүдэж л байхаас биш. Над юуны хамаатай билээ гэв.

	Би Мишкагийн дэрэн дороос сүхийг нь авч хажуудаа тавиад амрахаар орондоо оров. Дээвэр дээр улам ч ай чөлөөгүй тасалдалгүй намуухнаар нүдсээр л байлаа. Бороо орж байгаач юм шиг санагдаж байв. Хэрхэн унтчихсанаа би мэдсэнгүй.

	Хүчтэй балбах чимээгээр сэртэл өглөө болчихсон байлаа. Хашаа дотор олон хүн хашхиралдан шуугина. 

	Би сүхээ шүүрэн үүд рүү харайж очив.

	— Хэн бэ гэж асуув. 

	Гэтэл гэнэт: 

	— Үүдээ онгойлгоорой! Та нар чинь яаж орхио вэ? Хагас цаг гаруй нүдлээ гэх удирдагч Витягийн дуу гарлаа. 

	Би хаалга тайлав. Хүүхдүүд бөөнөөрөө орж ирлээ. Витя сүхийг минь харж.

	— Сүхээр яах гээв? Үгүй энэ ширээ мирээ чинь юу болж байгаа юм бэ? 

	Костя бид хоёр шөнийн тохиолдсон зүйлийг ярилаа. Бидний үгийг хэн ч үнэмшихгүй байв. Та хоёр айсандаа л тэгж боджээ гэж инээлдэнэ. Костя бид хоёр гомдсондоо арай л уйлсангүй.

	Гэнэт дээвэр дээр шөнийн чимээ сонстов.

	— Чимээгүй гэж Костя дуу тавин долоов хуруугаа дээш гозойлголоо.

	Хүүхдүүд дуугүй болж чагнав.

	Дээвэр дээр хэн нэг хүн «Түг-түг-түг!» хийлгэн нүднэ. Бүгд мэл гайхжээ. Костя бид хоёр хаалгаа сэм онгойлгон гадагшаа гарлаа. Бүх хүүхэд бидний хойноос гарав. Цөмөөрөө байшингаас хол очиж дээвэр дээр хэн байгааг харав. Ердийн нэгэн хар хэрээ юм тоншин сууж байлаа.

	«Түг-түг-түг! түн-түн» хийлгэн эвэр хошуугаараа дээврийн төмөр тоншино.

	Хүүхдүүд хэрээг хараад тачигнатал инээлдэхэд, хэрээ үргэн далавчаа дэлэн нисэж одлоо. Хэсэг хүүхэд шат авчран, дээвэр дээр хэрээний тоншиж байсан зүйлийг үзэхээр гараад;

	Тэсийн ноднингийн жимс л байна. Хэрээ эдгээрийг л тоншиж байж л дээ! гэж тэд хашхиралдав.

	— Энд чинь тэсийн жимс хаанаасаа ирсэн байдаг юм бэ? гэж бид хоёр эргэлзэв.

	— Энд чинь эргэн тойронд тэс мод ургадаг юм. Тэдний жимс нь яг дээвэр дээр ойчдог юм.

	— Тэгвэл хаалга хэн нүдсэн байх билээ? гэж асуухад минь:

	— Ёстой доо. Хэрээ юугаа хийж хаалга нүдэх юм бэ? Өрөөнд орж хонох гэж нүдэж дээ гэж та нар хэлэх үү? гэж Костя нэмж хэллээ.

	Энэ асуултыг хэн ч хариулж чадсангүй. Цөм шатан дээр сууж жимс тоншсон нь та хоёрт хаалга цохиж байх шиг санагджээ гэв. Үзвээс шатан дээр хэдэн жимс хэвтэж байлаа.

	— Гурвуул гурвуулаа байж хэрээнээс айдаг, ёстой л зоригтой нөхөд байна даа! гэж хүүхдүүд биднийг шооллоо.

	— Юуны чинь гурвуулаа байдаг юм бэ, бид хоёр хоёулхнаа байсан. Мишка бол юу ч мэдээгүй үхсэн юм шиг унтаж л байсан даг гэж би хэлэв.

	— Мишка бол ёстой эр хүн! Чи л ганцаараа хэрээнээс айгаагүй хэрэг шив дээ? гэж хүүхдүүд хашхиралдав.

	— Би юунаас ч айгаагүй дэг. Юу ч мэдээгүй унтаж хэвтсэн гэж Мишка хариулав.

	Түүнээс хойш хүүхдүүд Мишкаг зоригтой эр, харин Костя бид хоёрыг аймтгай амьтад гэдэг болсон юм даа. 

	 

	Ш. Доржготов монголчлов.

	
НОГООЧИД

	Өөрсдийн ногооны газар байгуулна гэж пионерын зусланд биднийг ирсний маргааш удирдагч Витя хэлсэн билээ. Бид цугларч газраа хэрхэн боловсруулах юу юу тарих тухайгаа зөвлөв. Хоёр хоёр хүн бүхий баг болон, газраа хэсэглэн хувааж авлаа. Хэн нь сайн хэн нь муу ажиллахыг тогтооход хялбархан болно. Бүх газраа сайн боловсруулж, арвин ургац авахын тулд хоцрогдсон багт туслахаар шийдвэрлэв.

	Мишка бид хоёр, хоёр биеэ нэг багт бүртгэхийг гуйлаа. Бид хоёр хамт ажиллаж, хамт загасчилна гэж хотод байхдаа тохирсон юм. Уурга дэгээ болон хүрз маань бүгд дундын байсан билээ.

	— Хүүхдүүд ээ, над нэг санал байна. Улаан дарцаг хийж дээр нь «Тэргүүний ногоочинд» гэж бичье.

	Хариуцсан хэсгээ түрүүлэн ухсан багийн хэсэг дээр тэр тугийг хатгая гэж Вадик Зайцив санал гаргалаа.

	— Зүйтэй тэгээд уул тугийг авахын төлөө тэмцэн ажиллацгаая. Ногоо суулгалтыг аль сайн хийсэн хүний хэсэгт туг шилжих болно. Дараа тугаа хог ургамал цэвэрлэгчдэд шилжүүлнэ. Ингээд хамгийн их ургац хураасан хүнд тугийг бэлэглэх бөгөөд тэр тугаа намар аваад харих болно гэхэд хүүхдүүд зөвшөөрлөө.

	Мишка бид хоёр улаан туг авахаар ажиллана гэж шийдэв.

	Эхэлж аваад л алдахгүй ажилласаар байгаад намар аваад харьцгаана шүү гэж Мишка ярилаа.

	Манай ногооны газар голоос холгүй байв. Бид газраа туузан метрээр хэмжиж, хэсэглэн тэмдэглэж дугаар бүхий гадаснууд шаалаа. Мишка бид хоёрт арван хоёрдугаар хэсэг ноогдов. Бидэнд хамгийн муу хэсэг оноолоо гэж Мишка юу юуны духанд хүрээгүй байж хашхирч гарлаа.

	— Юугаараа муу байгаа юм бэ? гэж Витя асуув.

	— Нүхтэй юм байна шүү дээ!

	— Юун нүх байх вэ дээ! Адууны туурайнд л цөмөрчихсөн юм байна гэж Витя инээд алдав.

	— Бас тэр нэг хожуул орвойж байна гэж Мишка үглэнэ. 

	— Бусад хэсэгт ч гэсэн хожуул бишгүйдээ байгааг хар л даа. Гэвч хаашаа ч харахыг хүссэнгүй Мишка:

	— Түүнийг чинь газраас ухаж зайлуулах хэрэгтэй шүү дээ гэж хашхирна.

	— Яах вэ ухах л хэрэгтэй. Хэрэв та нарыг дийлэхгүй бол нөхөд чинь туслах болно.

	Ухъя гэвэл ч өөрсдөө дийлнэ л дээ. Нөхдөдөө ч тусална. Хэрэгтэй цагт хэнд боловч тусална гэж Мишка гоморхон үглэв.

	— Тэгвэл л сайн хэрэг дээ гэж Витя хариулав.

	Хүүхдүүд газраа хагалж эхлэв. Мишка бид хоёр ч ажилдаа орлоо. 

	Мишка бусдын аль хир их газар хагалсныг үзэх гэж ийш тийшээ гүйнэ. Би түүнд:

	— Мишка минь ажиллахгүй дэмий гүйгээд байх юм бол чи бид хоёр бусдаас хоцорно шүү гэж сануулахад:

	— Зүгээр би хагалж л орхино гэнэ.

	Ингээд ажиллаж гарлаа. Хэсэг ажиллаж байснаа дахиад бас л нэг тийшээ гүйн одно.

	Энэ өдөр бид яльтай хагалж чадсангүй. Түдэлгүй удирдагч Витя бүгдийг дуудлаа. Хоолны дараагаар Мишка бид хоёр хүрзээ шүүрэн авч ногооны газар руу гүйхийг завдсан боловч, Витя явуулсангүй. Тэр бээр:

	— Зөвхөн үдийн хоол хүртэл ажилласан маань болно. Одоо амарцгаахгүй бол зарим нэг маань эхний өдөр хэт их ажиллаж ядарна. Өвчилж ч магадгүй гэв.

	Маргааш өглөө бид хоёр бусдаас түрүүлэн босож ногооны газар руу гүйн ирж хагалж гарлаа. Дараа нь Мишка Витягаас туузан метрийг нь гуйж, хагалаагүй үлдээд байгаа газар аль хир болохыг хэмжиж эхлэв. Жаал хагалснаа дахиад л хэмжинэ. Түүнд ахихгүй л байгаа юм шиг санагдах ажээ.

	— Би ганцаараа хагалаад чи хэмжихээс өөр юм хийхгүй бол яалаа гэж ахих вэ дээ гэж би уцаарлав.

	Мишка туузан метрээ орхиж хагалж эхлэв. Удаан ч ажиллаагүй байтал, нэг үндэс дайралдаж, түүнийг сугалах гэж тэр бээр тун мэрийж гарлаа. Чангаан ноцолдсоор байгаад хамаг хагалсан газраа ч гишгэчиж орхих нь тэр. Тэр ч байтугай зэргэлдээх хэсгийн хагалсан газрыг хүртэл давтав.

	— Орхи л доо наад үндсээ. Түүгээр юу хийх гэсэн юм бэ? 

	— Би богинохон юм гэж бодсон чинь харин аварга могой шиг урт эд байна шүү.

	— Харин чамайг орхи гэж байна шүү!

	— Энэ ер нь гарах ёстой л эд шүүдээ.

	— Чи үүнийг заавал авч яах нь вэ?

	— Үгүй, би бол ямар нэг зүйлийг эхэлбэл дуусгаж л байж сая салдаг хүн.

	Ингээд дахиад л нөгөө үндсийг зууран авав. Миний уур хүрсэн учир үндсийг нь хүрзээр тас хяргаж орхив. Мишка түүнийг туузан метрээр хэмжээд

	Ээ! зургаан метр хагас болж байна шүү! Хэрэв чи тасалчхаагүй бол хорин метр ч болж мэдэх байжээ! гэнэ.

	— Хэрэв иймийг чинь мэдсэн бол юунд чамтай нэг баг болох билээ гэхэд минь Мишка:

	— Тус тусдаа ажиллаж болно шүү дээ! Чамайг албадсан хүнгүй гэв.

	— Ийм их газар хагалчихсан хойноо яаж тус тусдаа болох юм бэ? Чамаас л болоод улаан туг авч чадахгүй боллоо.

	— Яагаад чаддаггүй юм бэ? Ваня Ложкин, Сеня Боброн хоёрын хагалсан газрыг хар л даа. Бид хоёрынхоос ч жаахан байна.

	Ваня, Сеня хоёрын хэсэг дээр гүйн очиж Мишка тэр хоёрыг шоолон:

	— Ээ, зайлуул даа! Та нарыг чинь чирэх хэрэгтэй болж байх шив! гэнэ. Цаадуул нь:

	— Чи өөрөө л хичээ гэж өөдөөс нь хөөнө.

	Ёстой гайхмаар амьтан чинь энэ байна даа! Өөрөө хэчнээн юу хийчихсэндээ бусдыг шоолно вэ? Юунд чамтай нэг баг болов доо! гэхэд минь Мишка:

	— Бүү зов би нэг зүйлийг бодож оллоо. Маргааш улаан туг манай хэсэг дээр байж байх вий! гэв.

	— Галзуураа юу чи? Үлдээд байгаа хоёр өдрийн ажлыг чи бид хоёр энэ янзаараа бол дөрвөн өдөрт ч барахгүй.

	— Харж л байгаарай л даа, дараа би чамд хэлэмз.

	— Ингэж байхын оронд ажилла! Газар чинь өөрөө хагалагдахгүй шүү!

	Яг Мишкаг газраас хүрз автал, нийтээрээ үдийн хоол идэхийг Витя урив. Мишка маань хүрзээ мөрөн дээрээ хаяад бүгдээс түрүүлэн гүйлээ.

	Хоолны дараагаар улаан туг хийх ажилд нь Витяд цөмөөр туслалцаж иш зорох нэг нь зорж, даавуу оёх нь оёж будаг найруулах нэг нь найруулж гарлаа. Сайхан туг боллоо. Ишийг нь алтан бронзоор бронздож, Витя улаан даавуун дээр нь мөнгөн бронзоор «Тэргүүний ногоочинд» гэж бичлээ. Мишка:

	— Хэрээ үргээх мануухай бас хийцгээе гэв.

	Энэ арга бүгдийн санаанд тохирлоо. Бид нарийн модонд хоёр саваа зөрүүлэн хүлж, хуучин шуудайгаар цамц оёж түүндээ өмсгөөд, вааран сав модныхоо оройд өлгөв. Вааран савныхаа бөөр дээр Мишка нүүрсээр хамар ам зурав. Хүн аймаар нүүр царайтай боллоо! Нөгөө мануухайгаа ногооныхоо хашааны дунд босгов. Хүүхдүүд түүнийг харж инээлдэнэ. 

	Мишка намайг хөтлөн зайдуу аваачин:

	— Бүгдийг унтсан хойно хоёулаа ногооны газар ирж газраа хагалж орхиё. Хэсэгхэнийг үлдээгээд өглөө ирж дуусгахад улаан туг манайх болно! гэв.

	— Хэрэв чи ажил хийдэг бол ч болох л сон! Тэгэхэд харин чи шал хэрэггүй юмаар хөөцөлдөөд байх юм.

	— Одоо би сайн ажиллана л даа харж л байгаарай! 

	— За яах вэ тийм болог, хэрэв чамайг бахь байдгаараа байх юм бол чинь би хаяад явж орхино шүү.

	Орой болоход бүгд унтахаар хэвтлээ. Мишка бид хоёр ч унтах гэж байгаа дүр үзүүлэв. Би зүүрмэглэж эхэллээ. Гэнэт Мишка бөөр рүү минь ёвчин:

	— Бос! Одоо босохгүй бол чи бид хоёр туг авахаас өнгөрнө.

	Би босов. Бид хоёр хэнд ч мэдэгдэлгүй гарлаа. Хүрзээ аваад ногооны газар руу очив. Сарны саруул гэрэлд юм бүхэн өдөр шиг харагдана.

	Ногооны газар хүрч ирлээ.

	— За манай хэсэг энэ байна. Тэр хожуул харлаж байгааг харж байна уу? гэж Мишка надад анхааруулав.

	Бид хоёр газраа хагалж гарлаа. Энэ удаа Мишка чармайн ажиллаж, хоёулаа учиргүй их газар хагалав. Хожуулд тулж очоод түүнийг сугалж хаяхаар шийдлээ. Тал талаас нь сэндийлэн ухаад чангааж эхлэв. Байдаг чадлаараа чангаавч сугарч өгөхгүй л байлаа. Хүрзээр үндсийг нь таслах хэрэгтэй болов. Юутай их ядарсан гэж санана. Гэхдээ л суга татаж хаясан юм. Газрыг нь тэгшилж, Мишка хожуулаа зэргэлдээ хэсэгт хаяв.

	— Энэ чинь тусгүй л хэрэг дээ! гэхэд минь:

	— Тэгээд өөр хаа чулуудах юм бэ? гэж Мишка асуув.

	— Юу ч л гэсэн хүний хэсэгт орхиж болохгүй шүү дээ!

	Тэгвэл голд урсгаж орхиё л доо.

	Хожуулаа чирсээр голын захад ирлээ. Арай чүү гэж авчирсан шүү! Байдаг хүчээ шавхан чирч авчраад ус руу цүл хийтэл нь хаяв. Хожуул маань найман хөлт наймалжин мэт хөвөн одлоо. Бид хоёр хойноос нь харж хэсэг зогсоод, байрандаа эргэж ирэв. Хачин их эцэж ядарсан учир нэмж хагалж чадсангүй. Тэгээд ч бас газар маань ялихгүй үлдсэн билээ.

	Өглөө нь бид хоёр хамгийн орой сэржээ. Гар хөл нуруу хөшиж бүх бие өвдөнө.

	— Юу болчих нь энэ вэ? гэж Мишка гайхахад

	— Хэтэрхий их ажил хийснийх гэж би хариулав.

	Босож биеийнхээ хөшөөг бага зэрэг гаргалаа. Өглөөний унд дээр Мишка улаан туг манайх болно гэж хүүхдүүдийн өмнө онгирлоо.

	Ундалж дуусаад бүгд ногооны газар руу явахад Мишка бид хоёр л тааваараа явж очлоо. Ер нь бид хоёр юундаа ч яарах юм билээ!

	Ногооны газар хүрч ирлээ. Сохор номин шиг бувтнан ажиллаж байгаа бусдын дэргэдүүр өнгөрөхдөө:

	— Та нар минь улаан туг авна гэж санасны хэрэггүй! гэж тохуурхан хэлэхэд:

	— Бусдад саад хийхийн оронд ажлаа хийвэл дээргүй юү? гэж хүүхдүүд уцаарлана.

	Гэтэл Мишка:

	— Үгүй энэ чинь хэний хариуцсан хэсэг вэ? Яасан бага хагалсан юм бэ? Эзэд нь ч алга. Дугжирч хэвтээ юм байлгүй дээ! гэв.

	Би хараад

	Арван хоёрдугаар хэсэг байна. Энэ чинь манайх шүү дээ гэв!

	— Яалаа гэж дээ. Чи бид хоёр баргийг нь хагалсан шүү дээ гэж Мишка татгалзав.

	— Тийм л шиг санагдаж байна.

	— Тэгвэл хэн нэг нь дугаараа солиод хатгаж орхиж л дээ!

	— Үгүй, солиогүй байна. Тэр арван нэгдүгээр хэсэг, энэ арван гуравдугаар хэсэг ёсоороо л байна шүү дээ.

	Бас хожуул маань орвойж харагдав. Бид хоёр бүр ч гайхаж орхив.

	— Хэрэв энэ маань үнэхээр манай газар юм бол хожуул хаанаасаа гараад ирдэг билээ? Бид хоёр түүнийг шөнө сугалаад хаячихсан шүү дээ!

	— Нээрэн яасан хачин юм бэ? Шөнө дахиад нэг хожуул шинээр ургачихна гэж байхгүй дээ гэж Мишка бас гайхна.

	Гэнэт өөрийнхөө хэсгийн тэндээс Ваня Ложкин:

	— Та минь яасан гайхалтай юм бэ! Өчигдрийн энд байсан хожуул маань өнөөдөр алга болчхож. Хаачих нь энэ вэ? гэж хашхирах дуу сонсогдлоо.

	Уул гайхалтай зүйлийг үзэхээр бүгд тийшээ гүйлдэв. Мишка бид хоёр хүрч очлоо.

	«Юу болох нь энэ вэ! Өчигдөр талд нь ч ортол хагалж чадаагүй байсан энэ хоёрт маань өнөөдөр иймхэн газар үлдсэн байдаг хачин юм даа» гэж би бодов.

	— Мишка минь чи бид хоёр шөнө андуураад эдний газрыг хагалан хожуулыг нь сугалж хаяжээ! гэв.

	— Юу гэнэ ээ!

	— Яриангүй тэгж!

	— Ээ хар илжигнүүд! Одоо тэгээд яах билээ? Чи бид хоёр эдний ажлыг зүгээр хийж өгөөд өнгөрөх гэж үү дээ? Зохих ёсоороо бол эд газраа бидэнд өгч биднийхийг өөрсдөө авах л болно доо гэж Мишка харамсав.

	— Дуугүй бай! Лагерийн бүх хүүхдийн хэрэгтэй доог болох гэж хүсэж байна уу, чи?

	Тэгээд одоо яах юм бэ? 

	— Газраа л хагалах хэрэгтэй!

	Хоёулаа хүрзээ шүүрэн авлаа. Хөл гар янгинан өвдөж нуруу ч нугарч өгөхгүй хөшөөд ажил хийхтэй сэлтээдээ.

	Ваня Ложкин, Сеня Бобров хоёр түдэлгүй хариуцсан хэсгээ хагалж дууслаа. Витя тэдэнд баяр хүргэж улаан туг гардуулав. Тэд тугаа хэсгийнхээ голд хатгалаа. Бүх хүүхэд тэднийг тойрон алга ташин баяр хүргэж байв. 

	— Яагаад энэ хоёрт туг өгдөг юм бэ? гэж Мишка хашхирав. 

	— Өгөхгүй яах вэ дээ? гэж Витя асуув.

	— Яагаад гэвэл наад хоёр чинь хожуулаа өөрсдөө сугалж хаяагүй гэж хэллээ шүү.

	— Энэ чинь бидний буруу юм уу? Хэн нэг хүн түлэх гээд аваад явчихсан байж болно шүү дээ. 

	Тэгвэл түүнийг хориглох ёстой байсан хэрэг үү? гэж Ваня хамгаалав.

	— Хэн нэг хүн өөрийнхийгөө гэж андуураад сугалчихсан ч байж болно шүү дээ.

	— Тэгвэл тэр хожуул чинь эндээ л байж байхгүй хаачдаг юм бэ?

	— Тэд түүнийг голд урсгачихсан байж болно шүү дээ гэж Мишка цаашлав.

	— Чи тэгээд «ийм ч байж болно», «Тийм ч байж болно» гээд юу гэх гээд байгаа юм бэ?

	— Та хоёрын газрыг чинь шөнө хэн нэг хүн хагалчихсан байж болно шүү дээ гэж Мишка цөхрөх шинжгүй маргана.

	Үг цухуйлгачих бий гэхээс яс хавтайх шиг болж түүнийг би хажуугаас нь ёвчив.

	Тэгсэн ч байж болно. Бид газраа хэмжээгүй гэж Ваня өчнө.

	Мишка бид хоёр өөрийн хэсэгт ирж газраа хагалж эхлэв. Ваня, Сенька хоёр хажууханд ирж зогсоод жиг жуг инээлдэнэ.

	— Хөдөлж байгааг нь хараарай! Нойрмог амьтан тэмтчиж байгаа юм шиг! гэж Сенька ёжилно. 

	— Наад хоёрыг чинь чангаахаас биш болохгүй. Хагалчихсан газар нь энүүхэн гэж Ваня хэлэв.

	Ингээд бид хоёрыг чангааж эхлэв. Газар хагалах хожуул сугалахад минь тусалцгаав. Гэлээ ч гэсэн бид хоёр бусдаас хамгийн сүүлд ажлаа дуусгав.

	Хүүхдүүд хамгийн муу ажилласан энэ хоёрын хэсэг дээр мануухай босгоё гэлцэв.

	Уул саналыг цөм зөвшөөрч манай хэсэг дээр мануухай босгов. Мишка бид хоёр уруу царайлав. Хүүхдүүд:

	Ногоогоо суулгах арчлах ажилд тэргүүний хэсэг болцгоох юм бол мануухайг чинь авна гэлцэв.

	— За хоцрогсдодоо мануухайг нь хатгаж өгье гэж Юра Козлов санал гаргалаа.

	— Тэгье, тэгье гэж нийт хүүхэд хөгжилдөв.

	— Харин намар хамгийн бага ургац хурааж авсан тэр хэсэгт шилжүүлнэ дээ гэж Сенька Бобров хэлэв.

	Мишка бид хоёр мануухайнаасаа салахын тулд байдгаараа хичээхээр шийдлээ. Гэвч юу ч бүтэж өгсөнгүй. Мишка мунгинаж лууван суулгачихсан газраа манжин хольж тариад, бас цэвэрлэгээний үед хог өвсний оронд яншуй зулгааж хаяснаас болж, мануухай зунжингаа манай хэсгээс салсангүй. Хоосон болсон тэр газраа улаан лууван шалавхан тарих хэрэгтэй болов. Би Мишкагаас салахыг олонтоо оролдсон боловч чадсангүй «Хэцүү цаг үед нөхрөө хаядаг ямар хүн байх билээ дээ!» гэж боддог байлаа. Ингээд бид хоёр эцсийг хүртэл хамт ажиллав.

	Гэлээ ч гэсэн намар улаан туг Мишка бид хоёрынх болсон юм. Бид хоёр хамгийн их өргөст хэмх улаан лууль хурааж авлаа.

	Хүүхдүүд маргалдаж эхлэв.

	— Яагаад ийм байх юм бэ? Зуны турш хоцорч явсан мөртөө гэнэт хамгийн их ургац авчихна гэж яаж байдаг юм гэлцэнэ.

	Тэгэхэд нь Витя: 

	— Яах юу байх вэ дээ, хүүхдүүд минь. Эд чинь хоцорч явсан ч гэсэн хамгийн их ургац авахыг хичээн газраа сайн боловсруулсан байна гэв.

	— Энэ хоёрын газар нь уулаасаа сайн байсан юм чинь дээ. Харин Сенька бид хоёрт л хамгийн өөдгүй нь оногдсон юм. Хичээгээд хичээгээд тун ч юм үгүй ургац авсан. Яалаа гэж бид хоёрт мануухай өгдөг юм бэ? Зунжингаа салаагүй эздэдээ л үлдэнэ биз гэж Ваня Ложкин хэлэв.

	— Яах вэ бид хоёр мануухайгаа ч авъя л даа. Аль вэ нааш нь өгчих гэж Мишка хариулав.

	Бүгд инээлдэхэд Мишка:

	— Хэрэв энэ мануухайгүй бол бид хоёр туг авч чадахгүй байсан юм гэв.

	— Яагаад тэр вэ? гэж бүгд гайхав.

	— Яах юу байх вэ. Хэрээг тэр л айлгадаг байсан юм. Харин бусад аль ч хэсэг дээр хэрээ айлгах юм! байхгүй байснаас тийм бага ургац авсан байхгүй юу! Түүнээс гадна бид хоёрт хичээж сайн ажиллахыг тэр цаг ямагт сануулдаг байсан юм.

	— Чи яах гэж мануухай авав? Чи бид хоёрт ямар хэрэг болох юм бэ гэж би Мишкаг зэмлэв.

	— Яах вэ усанд урсгачихъя гэж Мишка хариулав.

	Бид хоёр мануухайгаа аваачиж голд хаяв. Тэр маань хоёр гараа тэлсээр хөвөн одлоо. Бид хоёр хойноос нь чулуугаар шидэв. Ингээд лагерь руугаа буцаж ирэв.

	Тэр өдөрт мань Лёшка Курочкин бид хоёрыг тугийн минь өмнө зогсоож байгаад зураг авлаа. Хэрэв та нарын хэн нэгэнд хэрэгтэй бол бид хоёр зургаа явуулж болно шүү.

	 

	Ш. Доржготов монголчлов.

	 

	
МИТУШКА, СТАСИК ХОЁР

	Митушка, Стасик хоёр цэцэрлэгт урт сандал дээр юм ярилцан сууна. Тэгэхдээ тэдний ярьж байгаа зүйл бол бусад хүүхдийнх шиг энгийн биш, харин хэн нь хэнээсээ илүү худлаа хэлэх вэ гэж мөрийцсөн юм шиг хүний санаанд огт оромгүй юм ярилцаж байлаа.

	— Чи хэдэн настай билээ? гэж Митушкаг асуухад:

	— Ерэн тавтай. Чинийх хэд вэ? гэж Стасик хариу асуув.

	— Би зуун дөчтэй. Би дээр үед Боря ах шиг том байснаа одоо ийм жижиг болчихсон юм гэж Митушка ярив.

	— Би эхлээд жижигхэн байж байгаад том болчхоод дахиад жижигхэн болчихсон юм. Одоо удахгүй дахиад л том болно гэж Стасик хэлэв.

	— Би том байхдаа гол бүхнийг сэлээд гарчихдаг байсан юм гэж Митушка ярихад: 

	— Пээш! Харин би тэнгисээр ч сэлээд гарчихдаг байсан юм гэж Стасик давуулав.

	— Хээ, тэнгис гэнэ ээ! Би далайгаар сэлээд гарчихдаг байсан юм.

	Би бас нисэж чаддаг байсан юм!

	— Аль вэ одоо нисээд орхи!

	— Одоо ч чадахгүй л дээ, мартчихсан.

	— Нэг өдөр тэнгисийн усанд шумбаж байтал минь намайг аварга загас хазсан юм шүү. Гараа зангидаж байгаад л аваад хаячихсан чинь тэр загас толгойг минь хап гээд үнхээд авсан юм гэж Митушка буудлаа.

	— Худлаа битгий ярь:

	— Яриангүй үнэн!

	— Тэгвэл чи яагаад үхээгүй юм бэ?

	— Үхээд яах юм бэ? Би уснаас сэлж гараад гэртээ ирсэн юм.

	— Толгойгүй юу даа?

	— Тэгэхгүй яах вэ. Толгойн хэрэг юу байх юм бэ?

	— Чи тэгээд толгойгүй байж яаж явсан юм бэ?

	— Явж л байсан юм даа. Толгойгүйгээр явж байж болдоггүй юм гэж санаж байна уу? 

	— Одоо тэгвэл яагаад чи толгойтой байгаа юм бэ?

	— Шинээр бас нэг ургачихгүй юу.

	«Аятайхан зохиож байна шүү!» гэж Стасик дотроо атаархав. Ингээд Митушкагаас илүү худлаа хэлэх юм сан гэж тэр хүслээ.

	— Энэ чинь юу ч биш! Харин намайг Африк тивд байхад минь нэг удаа гүмбараа матар залгичихсан юм.

	— Ёстой нэг худлаа хэлчихлээ дээ! гэж Митушка хашхирав.

	— Яалаа гэж дээ.

	— Тэгвэл чи одоо яагаад амьд байж байгаа юм бэ?

	— Яах вэ дээ, матар намайг буцаагаад бөөлжиж орхисон юм.

	Митушка бодолхийлэв. Тэр бээр Стасикаас илүү худлаа хэлэхийг хүсэж байлаа. Ингээд бодож бодож байснаа:

	— Нэг өдөр гудамжаар явж байлаа. Эргэн тойронд минь автобус, трамвай, ачааны машинууд жирэлзэн...

	— Тийм дээ, тийм! Дээгүүр минь трамвай өнгөрч гарсан л гэх гэж байгаа биз дээ. Чи энэ тухай ярьсан шүү гэж Стасик түүний яриаг таслав.

	— За үгүйдээ. Тэр тухай ярих гээгүй байна.

	— За яах вэ тийм байг. Цааш нь галла, галла.

	— Би мөрөөрөө л амьтан явж байлаа л даа. Гэнэт өмнөөс минь нэг автобус гараад ирлээ шүү. Би түүнийг харалгүй гишгэчихсэн чинь нялцайлгаж орхижээ!

	— Ха-ха ха ! Ёстой нэг худлаа авлаа даа

	— Яриангүй үнэн юм чинь дээ!

	— Чи яаж автобус няц гишгэж чадах юм бэ?

	— Тэр чинь тоглоомын жижиг автобус байсан юм чинь дээ. Нэг жаал түүнийг утсаар оосорлоод чирч явсан юм. 

	Хөрш Игорь тэр хоёр дээр ирж зэрэгцэн суулаа. Митушка, Стасик хоёрын яриаг удтал чагнаж сууснаа тэр:

	— Ингэж худлаа ярьж байхдаа та хоёр ичихгүй байна уу? гэв.

	— Бид хоёр хэнийг ч мэхлээгүй байна шүү дээ. Зөвхөн санаагаараа л үлгэр зохиож байна гэж Стасик хариулав.

	— Үлгэр зохионо гэнэ ээ!Ёстой нэг хийх юмаа ч олж дээ!

	— Чи санаагаараа үлгэр зохиохыг тийм хялбар зүйл гэж санаж байна уу?

	Хэцүүрхээд байх юу байх вэ дээ!

	— Тэгвэл чи зохиогоод орхи л доо!

	— Тэгье л дээ Одоохон...

	Митушка, Стасик хоёр баярлан сонсохоор бэлдэн уулаа.

	— Одоохон, за...а-а-а байз...гм...кхм...гэж Игорь түгдчив.

	— Чи чинь юу болоод «а-а-а», «э-э-э!» гээд байна аа?

	— Байз л даа, одоохон!

	— За бод бод!

	— А-а-а гэж дахин түгдчээд Игорь тэнгэр ширтэв.

	Одоохон, одоохон...а-а-а...

	— Чи юуг нь бодоод байсан юм бэ? Юухан байх вэ гээгүй бил үү?

	— Одоохон... За нэг нохойг уурлуулчихсан чинь гэр хав гээд хөлөөс минь үнхээд авсан юм. Одоо хүртэл шарх нь байдаг юм шүү.

	— Зохиосон гэж үүнийг хэлдэг юм уу? гэж Стасик асуув.

	— Яах вэ дээ, үнэхээр л болсон явдал ярьж байна.

	— Санаагаараа зохиохдоо гарамгай гээд байгаагүй бил үү?

	— Би зохиохдоо л нэг зохионо, тэгэхдээ та хоёр шиг ингэж дэмий юм зохиохгүй. Өчигдөр худлаа хэлсэн минь над тус болсон юм чинь дээ!

	— Яасан юм бэ, тэр чинь тэгээд?

	— Яах юу байх вэ. Өчигдөр орой ээж, аав юманд явж, Ира бид хоёр гэртээ үлдсэн юм. Ираг орондоо орсон хойно нь би хоолны шүүгээ уудалж тал лааз жимс идэж орхисон юм. Тэгээд идээгүй хүн болж, Ирагийн уруулд жимснээс түрхэж орхив. Ээжийн «жимс хэн чинь идчихэв?» гэхэд нь би «Ира» гэж хэлэв. Ээж түүний уруул жимс болсон байхыг харлаа. Өнөө өглөө Ираг ээж зодож, харин надад жимс өгсөн. Ингэж л тус болсон юм даа.

	— Чи тэгээд өөрийнхөө хэргийг бусдад хүлээлгэсэндээ баясаж байгаа хэрэг үү? гэж Митушка асуув.

	— Яаж ч байсан чамд юун хамаатай юм бэ?

	— Хамаагүй л дээ. Харин чи бол ёстой... хэн гэдэг билээ ийм хүнийг чинь? Ёстой л далан худалч гэдэг чинь байна даа!

	— Та нар өөрсдөө далан худалч 

	— Зайл! Чамтай хамт суухыг хүсэхгүй байна бид хоёр.

	— Би ч гэсэн та хоёртой суухыг хүсэхгүй дээ. Игорь босож зайлав. Митушка Стасик хоёр ч гэр өөдөө явав. Тэдний замд зайрмаг сүү худалддаг мухлаг дайралдлаа. Митушка, Стасик хоёр халаасаа ухаж эхлэв. Хоёулын нь халааснаас зөвхөн ганд бортого зайрмаг сүү авах мөнгө гарчээ.

	— Нэгийг аваад л хуваачихъя гэж Стасик санал гаргав.

	Худалдагч эмэгтэй тэр хоёрт модоор гол хийсэн нэг бөндгөр зайрмаг сүү өглөө.

	— Гэртээ очиж байгаад тэхий дундуур нь хутгаар хуваая гэж Митушка хэлэв.

	— За тэгье.

	Шатан дээр тэд Иратай дайралдав. Охины нүд уйлсандаа болж бүлцийсэн байлаа.

	— Чи юунд уйлаав? гэж Митушка асуув.

	— Ээж намайг гадаа гарч тоглохыг хориглосон юм.

	— Яалаа гэж тэр вэ?

	— Жимс идсэн гэж. Би түүнийг идээгүй юм. Игорь л намайг идсэн болгож байна. Өөрөө идчихээд л тэр над руу түлхэж байгаа байлгүй дээ.

	— Яриа байхгүй Игорь идсэн. Тэр өөрөө сая бид хоёрт онгирсон юм чинь. Чи битгий уйл. Би чамд өөрийнхөө хувьд оногдох зайрмаг сүүг өгье гэж Митушка аргадав.

	— Би ч гэсэн өөрийнхөө хувийг дөнгөж нэг амсаад л өгнө гэж Стасик амлав.

	— Та хоёр өөрснөө идэхийг хүсэхгүй гэж үү?

	— Хүсэхгүй байна. Бид хоёр өнөөдөр ийм арав арваадыг идсэн гэж Стасик худал хэлэв.

	— Тэгвэл үүнийгээ яг гурав хуваая гэж Ира санал гаргав.

	— Тун зөв! Хэрэв чи ганцаараа бүтнийг идэх юм бол хоолой чинь өвчилнө шүү гэж Стасик зөвшөөрөв.

	Тэр гурав гэртээ ирж зайрмаг сүүгээ хувааж идлээ. 

	— Яасан амттайхан юм бэ! Зайрмаг сүүнд би тун дуртай. Нэг удаа би бүтэн хувинг идсэн юм гэж Митушка ярив.

	— Чи дандаа л санаагаараа зохиож байх юм! Бүтэн хувингаар нь зайрмаг сүү идчихсэн гэж хэн чамд үнэмших юм бэ? гэж Ира инээд алдав.

	— Тэр чинь жижигхэн хувин байсан юм чинь дээ! Шилэн аяганаас ч томгүй цаасан хувин байсан юм...

	 

	Ш. Доржготов монголчлов. 

	 

	
ЦАСАН УУЛ ДЭЭР

	Хүүхдүүд өдөржингөө ажиллаж хашаа дотор цасан уул босголоо. Хүрзээр цас хамж саравчны хажууд овоолов. Цасан уул зөвхөн үдийн хоолны үеэр бэлэн боллоо. Хүүхдүүд түүн дээрээ ус асгаад хоолоо идэхээр гэр гэртээ харилаа.

	— Биднийг хоолоо идэх зуур уул маань хөлдөнө. Хоолны дараа чаргаа авчирч гулгацгаана гэж тэд ярилцжээ.

	Харин зургаадугаар хаалганд суудаг Котька Чижов яасан зальтай амьтан бэ!. Тэр уул босголцсонгүй шүү. Бусдын хэрхэн ажиллаж байгааг цонхоороо харан гэртээ сууна. Уулнаас босголц гэж хүүхдүүдийн хашхирахад, тэр бээр ажил хийхээс хориглогдсон мэт цонхны цаанаас гараа сарвагануулан толгой сэгсэрнэ. Хүүхдүүдийг тарсан хойно, шалмаг гэгч хувцаслан тэшүүрээ углаж аваад гарлаа. Тэшүүр нь цасан дээгүүр чир чир хийнэ! Бас тэгээд олигтой ч гулгаж чаддаггүй жаал байжээ! Цасан уул руу ойртож ирлээ.

	— Ай даа, сайхан уул болж шүү! Одоо ч нэг гулгаж гаръя даа.

	Уулын хормой өөд дөнгөж өгсөнгүүтээ хамраараа газар хатгаж уналаа!

	— Ээ! Халтиргаатай байна шүү! гэж үглэв.

	Хөл дээрээ босонгуутаа дахиад л хамраараа газар хатгаж унав. Арав гаруй удаа ингэж унажээ.

	Уул өөд гарах гэж яаж ч оролдсон боловч бүтсэнгүй.

	«Яаж гаръя даа байз?» гэж Котька бодолхийлэв.

	Бодож бодож эцэст нь нэгэн арга олжээ.

	«Элс асгаж байгаад гарна даа» гэж шийдлээ.

	Ингээд сарампай мод шүүрэн авч, байр цэвэрлэгчийн өрөө рүү гүйлээ. Тэнд элстэй хайрцаг байдаг байжээ. Котька элснээс цасан уул тийш зөөж эхлэв. Өмнөө элс асгаж уул өөд өгсөв. Өгсөн өгссөөр чанх орой дээр нь гарлаа.

	— Одоо ч харин нэг гулгаж гарна даа! гэж ганцаараа ярина.

	Ингээд нэг хөлөө жийтэл дахиад л хамраараа газар хатгаж унав! Тэшүүр яаж элсэн дээгүүр гулгах билээ дээ! Түрүүлгээ харж унасан Котька өндийх зуураа:

	— Одоо элсэн дээгүүр яаж гулгах билээ? гэж гайхаш тасран хэлэв.

	Ингээд уул руу дөрвөн хөллөн мөлхөж гарлаа.

	Хүүхдүүд ирлээ.

	Тэд цасан уул нь дүүрэн элс цацаатай байхыг харцгаажээ.

	— Хэн ингэж орхив? Хэн уул дээр минь элс цацаж орхив? Котька чи харсангүй юу? гэж тэд хашхирав.

	— Үгүй, дээр нь гарч болохгүй халтираад байхлаар нь би өөрөө элс цацсан юм гэж Котька өчлөө.

	— Тэнэг амьтан! Болдог ч аргаа бодож олж дээ чи! Бидний арай гэж босгож байхад элсээр булчихна гэнэ ээ! Одоо яаж гулгах юм бэ?

	— Цас орж орхивол элс дарагдаад, гулсаж болно шүү дээ гэж Котька өчив. 

	— Цас долоо хоног ч орохгүй байж магадгүй, харин бидэнд өнөөдөр гулгах хэрэгтэй байна.

	— Би тэгвэл мэдэхгүй дээ гэж Котька хэлэв.

	— Мэдэхгүй гэнэ ээ! Элс асгахаа мэдсэн мөртөө яаж цэвэрлэхээ мэдэхгүй байх гэж үү? Аль вэ тэр хүрз ав! 

	Котька тэшүүрээ хөлөөс салган хүрз авлаа.

	— Элсэн дээрээ цас асга! Котька цасан уул дээр цас асгаж, хүүхдүүд дахин ус хийлээ.

	— Ингээд хөлдөх дээр нь гулгаж болно гэлцэв.

	Котькагийн сэтгэлд ажил хийх сайхан санагдсан тул уулын хажуу дээгүүр гишгүүр гаргав. 

	— Ингэвэл хэн ч уул өөд хялбархан гарч чадах бөгөөд дахиад элс асгахгүй болно доо! гэж тэр хэлэв.

	 

	Ш. Доржготов монголчлов.

	
ЗООДОЙ ЗАГАС

	Саяхан Виталикт ээж нь савтай усанд хийсэн зоодой загас бэлэглэв. Ямар гоё загас байсан гэж санана! Түүний нэр мөнгөлөг зоодой гэдэг байлаа. Виталик зоодой загастай болсондоо энгүй их баярласан ажээ. Тэр бээр эхлээд загасандаа хайртай гэдэг нь ч аргагүй, яг цагт нь хооллож, саван дахь усыг нь байнга сольдог байсан боловч удалгүй сонирхол нь буурснаар барахгүй заримдаа цагт нь хооллохоо мартдаг болжээ.

	Виталик бас Мурзик гэгч зулзаган мууртай юм санж. Тэр бол том гэгчийн хогоон нүдтэй, сахлаг үстэй саарал муур байв. Мурзик зоодойг харж суух маш дуртай билээ. Тэр бээр устай савны хажууд бүхэл бүтэн цагаар сууж зоодойг нүд салгалгүй ширтэнэ.

	— Загасаа харж байхгүй бол цаадах чинь идчихнэ шүү гэж ээж нь Виталикт захидаг байв.

	— Идэхгүй дээ! Би харж байна! гэж Виталик хариу өчнө.

	Нэг өдөр ээжийг нь эзгүй хойгуур Виталикийнд найз Серёжа нь иржээ. Тэр бээр савтай усан дахь загасыг үзээд:

	— Загасаа над худалд. Би чамд шүгэл өгнө шүү гэв.

	— Шүглээр чинь би яах юм бэ? Над бол загас минь дээр санагдана гэж Виталик татгалзав.

	— Юугаараа дээр байх юм бэ? Шүгэл бол дуу гарна. Харин загас яаж чадах билээ? Шүгэл шиг дуугарч чадахгүй шүү дээ!

	— Түүнийг тэгж дуугаргах ямар хэрэгтэй юм бэ?

	Загас шүгэл шиг дуугарахгүй ч гэсэн усанд сэлж чадна. Харин чиний шүгэл бол сэлж чадахгүй шүү дээ гэж Виталик хариулав.

	— Мөн ярив аа чи! Хэн шүгэл усанд сэлнэ гэсэн юм бэ? За яах вэ харин загасаа муурт идүүлчхээд л загас ч үгүй, шүгэл ч үгүй хоцров доо. Шүгэл бол төмөр юм чинь муур идчихгүй шүү дээ гэж Серёжа хөхрөв.

	— Ээж худалдуулахгүй л дээ. Над ямар нэг юм хэрэгтэй болбол өөрөө худалдан авч өгнө гэж ээж минь хэлсэн гэж Виталик ярив.

	— Ийм шүгэл ээж чинь хаанаас олох юм бэ? Хоршоонд ч байдаг эд биш. Энэ чинь цагдаагийн жинхэнэ шүгэл байхгүй юу даа. Чамайг гадаа гараад шүгэлдэхэд хүн бүхэн цагдаа ирлээ гэж санах болно гэж Серёжа хэлэв.

	Серёжа өмднийхөө халаас руу гараа шургуулж шүглээ гаргаж ирээд үлээлээ.

	— Аль вэ би нэг үлээгээд үзье гэж Виталик гуйгаад шүглийг авч үлээв. Шүгэл тачигнан дуугарав. Виталикт шүглийн тачигнах дуу их л аятайхан санагджээ. Ийм шүгэлтэй болох юм сан гэж хүсэж байсан боловч шууд шийдэж чадалгүй:

	— Чи хэрэв загас авбал хаанаа байлгах юм бэ? Чамд ийм устай сав байхгүй шүү дээ? гэж Серёжаас асуув.

	Чанамал жимсний хоосорсон шилэнд ус хийгээд хийчихнэ. Манайд том шил бий.

	— За яах вэ тийм бол сольё гэж Виталик зөвшөөрөв.

	— Хоёулаа загасаа барьж авахаар устай сав руу гараа хийсэн боловч тэр нь ийш тийшээ год үсрээд огт баригдсангүй. Ингээд шалаар нэг ус үсэргэж, 

	Серёжа цамцныхаа ханцуйг тохойгоо хүртэл норгожээ. Эцэст тэр бээр зоодойг арай гэж барьж авлаа.

	— Бариад авсан шүү! Аль вэ нэг саванд ус хийгээд аваад ир гэж тэр хашхирав.

	Виталик сэнжтэй аяганд ус хийж ирлээ. Серёжа зоодойг түүнд хийв. Ингээд хоёулаа загасаа Серёжийнд аваачиж шилэнд хийхээр явлаа. Нэг их том гэхээргүй шилэнд ус хийж, зоодойг дотор нь тавихад түүнд түрүүчийн байсан савнаас нь тохиромжгүй байгаа нь илт ажээ. Хоёулаа загасны хэрхэн сэлж байгааг харан удтал зогсов. Серёжа баярлан, харин Виталик загасгүй болсондоо гутран, гол нь ээждээ юу гэж хэлэхээ мэдэхгүй айж байжээ.

	Виталик харьж явах зуураа «Ээж зоодой алга болсныг одоохондоо ажиглахгүй өнгөрчхөж ч болох юм шүү» гэж бодож явлаа.

	Харихад нь ээж нь ирчихсэн байв.

	— Загас чинь хаач аа вэ? гэж ээж нь асуув.

	Виталик тулгамдан юу ч хэлэх учраа олсонгүй.

	— Мурзик арай идчихсэн юм биш биз дээ? гэж ээж нь асуув. 

	— Мэдэхгүй гэж Виталик бувтнав.

	— Би чамд хэлээгүй юу! Цаадах чинь хүн байхгүй болохлоор аваад идэж орхих нь тэрдээ! Хар муу махчин хаана байна! Одоохон олоод ир түүнийг гэж ээж нь хэлэв.

	— Мурзик! мурзик! гэж Виталик дуудсан боловч муур нь гарч ирсэнгүй. Цонхоор гараад явчихсан байлгүй дээ. Гадаа гараад дууд.

	Виталик пальтогоо өмсөөд гарлаа.

	«Тун ч тусгүй хэрэг боллоо доо. Одоо хөөрхий муу мурзик минь надаас болж зодуулах нь зайлахгүй!» гэж тэр бодно. Мурзик гадаа ч алга байна гэж ээждээ орж хэлье гэж эргэх гэтэл нь мурзик өөрөө байшингийн салхи орох нүхнээс гарч хаалга руу гүйв.

	— Мурзикхэн минь гэрт битгий ор. Ээж чамайг зодно гэж Виталик үглэв.

	Мурзик цээжээ хүржигнүүлэн, Виталикийн хөлд нуруугаа шөргөөж байснаа, хамхиатай байсан хаалга руу харж нам дуугаар мяулав.

	— Хүн хэлээрээ хэлээд байхад ойлгохгүй байна уу, тэнэг минь гэж Виталик түүнийг зэмлэв.

	Мурзик үнэндээ ч юу болох гэж байгааг ойлгосонгүй ажээ. Виталикийн хөлд бөөрөө шөргөөн эрхэлж, шалавхан хаалга нээгээч гэх мэт толгойгоороо аяархан мөргөнө. Виталик түүнийг хаалганаас холдуулахыг оролдсон боловч Мурзик зайлах дургүй байлаа. Болохгүй болохоор нь Виталик хаалганы араар орж нуугдав.

	— Мяу гэж Мурзик түүнийг эрэн дуугарлаа.

	Виталик сандран буцаж гарч ирээд;

	— Чимээгүй! Энд орилдог чинь юу вэ! Ээж дуулчихвал юу болно байх гэж бодож байна!

	Ингээд Мурзикийг шүүрэн авч түрүүчийн гарч ирсэн нөгөө салхи орох нүх рүү нь буцааж оруулахыг оролдов. Мурзик нүх рүү орохгүйг бодож, дөрвөн хөлөөрөө цахадлаа.

	— Тэнэг минь орооч! Ороод жаахан сууж бай гэж Виталик түүнийг аргадна.

	Тэр бээр муураа салхи орох нүх рүү арай чуу гэж оруулж авлаа. Мурзикийн зөвхөн сүүл нь нүхний гадаа үлджээ. Мурзик хэсэгтээ сүүлээ ууртайгаар мурилзуулж байснаа сүүл нь ч далд оров. Виталик баяртай байлаа. Муур нь одоо хэнд ч харагдахгүйгээр байшингийн хөндийд байж байх болно гэж тэр бодсон боловч, Мурзикийн хоншоор нүхнээс дахин цухуйлаа.

	— Тэнэг хар тархи минь, яах гээд буцаж цухуйгаад байсан юм бэ! Гэрт орж болохгүй гэж чамд хэлж байна шүү, мэдэж байна уу, үгүй юү гэж Виталик нүхний амыг гараараа хаацайлан бачимдав. Мурзик өөдөөс нь:

	— Мяу! гэж орилов.

	— Үхэж хэвтсэний чинь «Мяу» вэ? Чамайг ер нь яая даа байз гэж Виталик улам зэвүүг нь хүргэнэ.

	Нүхний амыг таглах юм хайж ийш тийшээ харлаа. Дэргэд нь нэг тоосго хэвтэж байв. Виталик түүнийг авч нүхний амыг таглан тавилаа.

	— Ингээд чи гараарай! Маргааш болтол эндээ сууж бай, тэгээд ээжийг загасны тухай мартсан хойно, би чамайг гаргамз.

	Виталик гэртээ буцан орж

	— Мурзик ойр хавьд алга гэж хэлжээ.

	— Хүрээд ирнэ. Түүнийг яасан ч би зүгээр өнгөрөөхгүй гэж ээж нь занав.

	Виталик үдийн хоолоор нэг л гунигтай суух бөгөөд юм идэх ч дургүй байлаа.

	Тэр бээр «Намайг энд хооллож байхад хөөрхий муу Мурзик минь байшингийн хөндийд хоосон сууж байгаа» гэж бодож суужээ. 

	Ингээд ээжийгээ ширээнээс зайлан цааш харах зуур нэг бөөрөнхий котлет авч халаасандаа сэмхэн хийгээд гэрээс гарлаа. Салхи орох нүхний ам тагласан тоосгоо зайлуулаад: 

	— Мурзик! Мурзик! гэж нам дуугаар дуудав.

	Харин Мурзик гарч ирсэнгүй. Виталик тонгойж нүх рүү шагайв. Байшингийн хөндий пад харанхуй юу ч үл харагдах аж.

	— Мурзик! Мурзикхэн минь! Би чамд котлет авчирсан шүү! гэж Виталик муураа дуудав.

	Мурзик бас л гарч ирсэнгүй.

	— Хоол идэх дургүй бол тэндээ л сууж байхгүй юу даа, хар тэнэг толгой минь! гээд Виталик гэртээ эргэж оров.

	Мурзик байхгүй, гэртээ суухад нь уйтгартай байлаа. Бас ээждээ худал хэлчихсэндээ сэтгэл нэг л зовуурьтай аж. Ээж нь түүний гунигтай байгааг мэдээд

	— Битгий гутар. Ээж нь чамд өөр загас авч өгнө гэв.

	— Хэрэггүй гэж Виталик хариулав.

	Тэр бээр бүх үнэнийг ээждээ хүлээхийг хүссэн боловч зүрхэлсэнгүй, дуугүй өнгөрчээ.

	Гэтэл цонхны цаана сүржигнэх чимээ сонстоод:

	— Мяу! гэж орилов.

	Виталикийг тэр зүг харахад Мурзик цонхны тавиур дээр сууж байлаа. Тэр бээр салхи орох өөр нэг нүхээр гарчихсан ажээ.

	— За хүрээд ирэх чинь энэ үү, хар муу махчин. Аль вэ нааш ир! гэж ээж нь түүнийг дуудав.

	Мурзик нээлттэй байсан салхивч цонхоор үсрэн өрөөнд орж ирэв. Ээж түүнийг шүүрэн авахыг завдсан боловч мурзик шийтгэх гэж байгааг тааварласан бололтой ширээн доогуур бултав.

	— Зальтай хар амьтан! Хэрэг тарьснаа мэдэж байна шүү. Аль вэ бариад аль гэж ээж шаардав.

	Виталик ширээн доогуур шургав. Мурзик түүнийг үзэнгүүт диван доогуур год хийн орлоо. Мурзикийн зугтан гарсанд Виталик баярлав. Тэр бээр диван доогуур шургахдаа Мурзикийг сонсоод зугтаж амжиг гэж бодоод албаар чимээ гаргав. Мурзик ч диван доогуураас год үсрэн зугтлаа. Виталик түүний хойноос хөөн, өрөөн дотуур пижигнүүлж гарлаа.

	— Чи чинь юу болж байна вэ? Наадах чинь тун ч баригдахгүй байна гэж үү? гэж ээж нь хэлэв.

	Гэтэл Мурзик загас байсан сав тавиастай байсан цонхны тавиур дээр гарч нээлттэй цонхоор гадагш үсрэхийг хүссэн боловч, чадалгүй устай сав руу ойчив. Ус цалгин цацарч эргэн тойрныг будлаа. Мурзик уснаас гарч үсээ сэгсрэв. Тэр хооронд нь түүнийг ээж нь сэрвээдэн барилаа.

	— Чам мууд одоо нэг үзүүлээд өгье!

	— Ээж минь Мурзикийг битгий зод л доо! гэж Виталик уйлан гуйлаа.

	— Загасыг чинь өрөвдөлгүй идчихсэн үүнийг өрөвдөөд яах юм бэ! гэж ээж нь өчив.

	— Наадах чинь гэм хийгээгүй!

	— Юуны чинь «гэм хийгээгүй» байх юм бэ?

	Тэгвэл зоодойг хэн идсэн хэрэг вэ?

	— Наадах чинь идээгүй.

	— Тэгээд хэн идсэн хэрэг вэ?

	— Би...

	— Чи юу? гэж ээж нь гайхав.

	— Үгүй, идээгүй. Түүнийгээ би шүглээр сольсон

	— Ямар шүглээр?

	— Энэ шүглээр.

	Виталик халааснаасаа шүгэл гаргаж ээждээ үзүүлэв.

	— Яасан ичмээр хэрэг вэ? гэж ээж нь гомдон хэлэв. 

	— Би санаандгүй л сольчихсон юм. Серёжаг л «Сольё» гэх дээр нь сольсон юм.

	— Энэ тухай би яриагүй байна! Яагаад үнэнийг хэлээгүй юм бэ? гэж би асууж байна. Би Мурзикийг л идчихсэн юм байх гэж санасан. Өөрийн гэмийг өөр бусад руу чихэх чинь олигтой хэрэг үү?

	— Таныг загнана байх гэж айсан юм.

	— Үнэнээ нуудаг чинь аймхай хүүхдийн л зан даа! Хэрэв би Мурзикийг чинь зодчихсон бол аятайхан баймаар санагдаж байна уу?

	— Дахиад би худлаа хэлэхгүй.

	— Харж л байя л даа! Буруугаа өөрөө хүлээсэн болохоор чинь энэ удаа зүгээр өнгөрөөе гэж ээж нь хэлэв. Виталик муураа тэврэн үсийг нь хатааж өгөхөөр уурын пийшингийн дэргэд очив. Мурзикаа сандал дээр суулгаад хажууд нь өөрөө суулаа. 

	Мурзикийн норсон үс зарааны өргөс шиг арзайх бөгөөд тэр бээр бүтэн долоо хоног юм идээгүй амьтан шиг хачин туранхай харагдана. Виталик халааснаасаа котлетоо гаргаж Мурзикийн өмнө тавив. Мурзик котлетыг идээд Виталикийн өвөр дээр авиран гарч цагариглан хэвтмэгцээ цээжээ хүржигнүүлж эхэлжээ.

	 

	Ш. Доржготов монголчлов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1967 оны хэвлэлийн Хэвлэн нийтлэлийн мэдээлэл:

	Сургуулийн бага дунд насны хүүхдийн номын санд зориулав

	 

	Н. НОСОВ

	 

	МӨСӨН ЧИХЭР

	 

	Орчуулгыг Д. Маам хянан болгоов. 

	Зургийг Г. Вальков зурав

	Зургийг В. Одгийв хуулбарлав

	 

	Тех Ред. Дашлэгцэг

	Хянагч Ч. Памбаа

	 

	Өрөлтөд 1961 оны 11 сарын 15-нд шилжүүлэв

	Хэвлэлтэд 1961 оны 3, сард 15000 ширхэг хэвлэв. 

	 

	Цаасны хэмжээ 60X92 1/16 

	Хэвлэлийн хуудас 3

	Б-05561 зах №57

	 

	Сүхбаатарын нэрэмжит төв хэвлэх үйлдвэрт хэвлэв.

